
ఖరకరచారుతేజ భవకాననపావక రుక్మిణీపతీ.

	ఉ.	
తమ్ముల కెమ్మెచే మలినదమ్మగు నెమ్మొగమున్ గరమ్ము భ

వ్యమగుసొమ్ము కెంజిగురుటమ్ములవేలుపుటమ్మకున్ నివా

సమ్మగుఱొమ్ము నెమ్మిపురిసమ్మిళితంబగు వేణికుందదం

తమ్ములు గల్గుదేవ మిము దల్చెద నెమ్మది రుక్మిణీపతీ.

	ఉ.	
పాతకతూలసంహతికిఁ బావకకీల నిరంతరంబు కం

జాతభవాప్తబంధువునిశాకరకోటికిఁ జిత్తభీకరం 

బాతతభూతసంతతుల కానగణింపఁగ నీదునామమౌ

రా! తలఁపంగ రక్తకజరాజితపాదక రుక్మిణీపతీ.

	ఉ.	
వందన మాచరింతు సురవందితసుందరపాద దేవకీ

నందన భక్తచందన సనందముఖస్తుత మామనోకజేం

దిందిగ మందహాసమునఁ దీరగుతావకవక్త్రకంజ మిం

పొందఁగఁజూపు మీకనుల నొప్పుగఁ జూచెద రుక్మిణీపతీ.

	ఉ.	
సంచితపుణ్యరాశి యగుచంద్రనిభానన నీవు గల్గఁగాఁ

గొంచెపుదేవతాతతులఁ గొల్తురు ధీబలహీనతన్ బయో

దంచితగాంగసైకతమునందు జలార్థము ద్రవ్వులీల స

త్కాంచననూపురోల్లసితకమ్రపదాంబుజ రుక్మిణీపతీ.

